
 

R  E  P  U  B  L  I  K  A   E   S  H  Q  I  P  Ë  R  I  S  Ë  

AUTORITETI I KONKURRENCËS 
KOMISIONI I KONKURRENCËS 

 
 

                                                                                                                                                                                                                               

VENDIM 

Nr. 861, Datë 31.01.2022 

“PËR FILLIMIN E PROCEDURËS SË THELLUAR PËR VLERËSIMIN E 
PËRQENDRIMIT TË REALIZUAR NËPËRMJET PËRFTIMIT TË KONTROLLIT TË 

SHOQËRISË ALBANIA TELECOM INVEST AD NGA SHOQËRIA 4IG NYILVANOSAN 
MUKODO RESZVENYTARSASAG.” 

 
Komisioni i Konkurrencës me pjesëmarrjen e:  

 

 

 

Në mbledhjen e tij të datës 31.01.2022 shqyrtoi çështjen me: 

Objekti: Autorizimi i përqendrimit të realizuar nëpërmjet përftimit të kontrollit të 
shoqërisë Albania Telecom Invest AD nga shoqëria 4iG Nyilvanosan Mukodo 
Reszvenytarsasag. 

 
Baza Ligjore: Nenet 2, 9, 10-12, neni 24, germa d, dhe nenet 53-64 të ligjit nr. 9121, datë 

28.07.2003 “Për mbrojtjen e konkurrencës”, i ndryshuar; Rregullorja “Për 
zbatimin e procedurave të përqendrimit të ndërmarrjeve”; Udhëzimi “Për 
formën e njoftimit të përqendrimit”; Udhëzuesit “Për vlerësimin e përqendrimeve 
horizontale ndërmjet ndërmarrjeve” dhe Formulari i njoftimit të përqendrimit.  

 
Komisioni i Konkurrencës, pas shqyrtimit të relacionit të Sekretarit të Përgjithshëm si dhe raportit 
të Drejtorisë së Analizës dhe Metodologjisë së Tregjeve, mbi njoftimin e përqendrimit të realizuar 
nëpërmjet blerjes së 100% të aksioneve të shoqërisë Albania Telecom Invest AD nga shoqëria 4iG 
Nyilvanosan Mukodo Reszvenytarsasag. 
 

VËREN SE : 

Transaksioni dhe procedura 

Pranë Autoritetit të Konkurrencës, është depozituar njoftimi mbi përftimin e kontrollit nëpërmjet 
blerjes së 100% të aksioneve të shoqërisë Albania Telecom Invest AD nga shoqëria 4iG 
Nyilvanosan Mukodo Reszvenytarsasag  

Referuar dokumentit “Marrëveshje shitblerje aksionesh”,  palët në marrëveshje janë: 

Z. Denar BIBA Kryetar 
Znj. Leida MATJA Zv/Kryetar 
Znj. Rezana KONOMI Anëtar 
Znj. Adriana BERBERI Anëtar 

Pala blerëse: 4iG Nyilvanosan Mukodo Reszvenytarsasag (4iG Nyrt) është një shoqëri aksionare/ 
publike e kufizuar, e themeluar sipas legjislacionit hungarez,  me objekt veprimtarie: prodhim 
kompjutera dhe pajisje periferike, prodhim i makinerive dhe pajisjeve të zyrës (përveç 
kompjuterëve dhe pajisjeve periferike), montimi i makinerive dhe pajisjeve industriale, organizimi 
i projektit të ndërtimit të objekteve, përgatitja e sipërfaqes së ndërtimit, shërbimet e tregtisë me 
shumicë të kompjuterëve, njësive periferike dhe programeve kompjuterike, tregti me shumicë jo e 
specializuar, shërbimet e tregtisë me pakicë të kompjuterave, njësive periferike dhe programeve 
kompjuterike, etj. 

Shoqëria zotërohet [....].   

Shoqëria 4iG Nyrt zotëron 80.27% të kuotave te shoqërisë Altelecom SHA , e cila ofron shërbime 
në tregun e komunikimeve elektronike.  

Pala shitëse:  

Shitësit 1: ATI Albanian Telecom Invest LTD, është një shoqëri private me përgjegjësi të kufizuar 
e themeluar dhe e organizuar sipas ligjeve të Qipros, e cila është krijuar me qëllim për të krijuar e 
vetme ose në bashkëpunim me të tjerë në çdo vend të botës biznesin e një shoqërie investimesh, 
etj. 

Shitësi 2:Adarna  Eood, është një shoqëri me përgjegjësi të kufizuar, e themeluar dhe organizuar 
sipas ligjeve të Bullgarisë. 

Shitësi 3: Guri Enterprises B.V, e cila është një  shoqëri me formë ligjore të krahasueshme me një 
shoqëri private me përgjegjësi të kufizuar, e themeluar dhe organizuar sipas ligjeve të Hollandës. 
Guri Enterprises B.V, është një shoqëri financiare holding. 

Shitësi 4: River Styxx Capital EAD, është një shoqëri aksionare, e themeluar dhe organizuar sipas 
ligjeve të Bullgarisë.  

Shoqëria Target: Albania Telecom Invest AD (ATI), është një shoqëri e themeluar sipas 
legjislacionit të Bullgarisë, me objekt aktiviteti: investime dhe aktivitete në fushën e 
telekomunikacioneve si dhe çdo aktivitet tjetër që nuk ndalohet nga legjislacioni i Republikës së 
Bullgarisë. 

Shoqëria Albania Telecom Invest AD, është zotëruese e 99.899% të aksioneve te shoqërisë One 
Telecommunications SHA.  

Filiali: One Telecommunications SHA, është një shoqëri aksionare, e themeluar sipas legjislacionit 
shqiptar, me objekt aktiviteti: ndërtimin, zotërimin, operimin dhe ofrimin e rrjetit publik të 
telefonisë së lëvizshme të standartit GSM, të ofrojë shërbimin e roamingut ndërkombëtar, etj.  
Shoqëria zotërohet në 99.899% të aksioneve nga Albania Telecom Invest AD dhe pjesa e mbetur 
zotërohet nga 5 aksionerë të ndarë në përqindje pjesëmarrje, nën 0.03% të aksioneve. 

Përqendrimi   

Ndërmjet, shoqërisë 4iG Nyrt (blerësi) dhe shitësve ATI Albanian Telecom Invest LTD , Adarna  
Eood, Guri Enterprises B.V dhe River Styxx Capital EAD është lidhur “Marrëveshje  shitblerje 
aksionesh” në lidhje me shitblerjen 100% të kapitalit aksionar të shoqërisë Albania Telecom Invest 
AD, në datë [...]. 

Referuar kësaj Marrëveshje, shitësit do të shesin të gjitha aksionet që përfaqësojnë 100% të 
kapitalit të shoqërisë Albania Telecom Invest AD. Shoqërisë Albania Telecom Invest AD, zotëron 
99.899% në kapitalin aksioner të shoqërisë One Telecommunications SHA dhe pas përfundimit të 
transaksionit, shoqëria 4iG Nyrt do të fitojë kontrollin e vetëm të shoqërisë Albania Telecom Invest 
AD dhe shoqërisë One Telecommunications SHA,  

Përfundimi i transaksionit do të kushtëzohet me plotësimin e kushteve nga Autoriteti i 
Konkurrencës, AKEP dhe plotësimin e kushtit të pëlqimit nga OTP Bank. 

Nga vlerësimi i dokumentacionit të depozituar, konstatohet se Marrëveshja e njoftuar, shkakton 
një ndryshim të qëndrueshëm të kontrollit të shoqërisë Albania Telecom Invest AD dhe filialit të 
saj One Telecommunications SHA, i parashikuar në nenin 10, të ligjit nr. 9121, datë 28.07.2003 
“Për mbrojtjen e konkurrencës”, i ndryshuar. Palët në transaksion plotësojnë kriteret e xhiros së 
përcaktuar në nenin 12, të ligjit nr. 9121, datë 28.07.2003 “Për mbrojtjen e konkurrencës”, i 
ndryshuar dhe si rrjedhojë ky transaksion është objekt autorizimi nga Komisioni i Konkurrencës 

Analiza e Konkurrencës 

Referuar palëve në marrëveshjen e shitblerjes së aksioneve, si dhe tregjeve te prekura nga 
transaksioni i synuar, bazuar në nenit 3, pika 7, të ligjit nr. 9121, datë 28.07.2003 “Për mbrojtjen 
e konkurrencës”, i ndryshuar, si edhe Udhëzimit nr.76, datë 07.04.2008 “Për përcaktimin e tregut 
përkatës”,  treg përkatës i produktit, do të jetë tregu i komunikimeve elektronike (nëpërmjet 
rrjeteve fikse dhe celulare) dhe treg përkatës gjeografik do të konsiderohet territori i Republikës 
së Shqipërisë. 

Tregu i komunikimeve elektronike është një treg i cili mbikëqyret dhe rregullohet nga Autoriteti i 
Komunikimeve Elektronike dhe Postare (AKEP) në zbatim të ligjit nr. 9918, datë 19.05.2008 “Për 
komunikimet elektronike në Republikën e Shqipërisë”.  

Transaksioni i synuar do të sjellë përftimin e kontrollit të drejtpërdrejtë të shoqërisë 4iG Nyrt mbi 
shoqërinë Albanian Telecom Invest AD dhe indirekt mbi shoqërinë ONE Telecommunications 
SHA, duke përfituar pjesën e tregut që shoqëria ONE zotëron në tregun e komunikimeve 
elektronikë. 

Shoqëria 4iG Nyrt sapo ka hyrë në tregun e komunikimeve elektronike ne Shqipëri, pas mbylljes 
së marrëveshjes për përftimin e kontrollit nëpërmjet blerjes së 80.27% të aksioneve të shoqërisë 
Albtelecom SHA, transaksion i autorizuar nga Komisioni i Konkurrencës, dhe nëpërmjet 
transaksionit të ri të njoftuar, shoqëria 4iG Nyrt po synon të marrë kontrollin e një konkurrenti të 
afërt të shoqërisë Albtelecom SHA.  

Transaksioni i propozuar pritet të sjellë bashkim mes dy operatorë në treg, duke reduktuar numrin 
e operatorëve celularë në 2, (Vodafone dhe operatori i bashkuar).  

Transaksioni i njoftuar përbën një përqendrim horizontal, i cili mund të krijojë pozitë dominuese 
të palëve në marrëveshje dhe mund të sjellë mbivendosje të aktiviteteve të tyre në nivel kombëtar.  

Referuar nenit 10, pika 1, germa a), nenit 56, pika 1 germa b) të ligjit nr. 9121 datë 28.07.2003 
“Për mbrojtjen e konkurrencës”, i ndryshuar;  Rregullores “Për zbatimin e procedurave te 

përqendrimit të ndërmarrjeve”, Udhëzuesit “Për vlerësimin e përqendrimeve horizontale ndërmjet 
ndërmarrjeve”, për vlerësimin e transaksionit të përftimit të kontrollit të plotë të shoqërisë Albania 
Telecom Invest AD nga shoqëria 4iG Nyrt, vlerësohet fillimi i procedurës së thelluar. 

 

PËR KËTO ARSYE: 

Komisioni i Konkurrencës, në bazë të nenit 24, shkronja d dhe nenit 56 pika 1, germa b) dhe nenit 
57 të Ligjit Nr. 9121, datë 28.07.2003 “Për Mbrojtjen e Konkurrencës”,  i ndryshuar,       

VENDOSI: 

1. Fillimin e procedurës së thelluar për  vlerësimin e transaksionit të ndodhur nëpërmjet përftimit 
të kontrollit të shoqërisë Albania Telecom Invest AD nga shoqëria 4iG Nyilvanosan Mukodo 
Reszvenytarsasag.  

2. Raporti i procedurës së thelluar duhet të paraqitet në Komisionin e Konkurrencës jo më vonë 
se 3 muaj nga data e marrjes së këtij vendimit. 

3.    Ngarkohet Sekretari i Përgjithshëm për njoftimin e palëve të interesuara. 

     
Ky vendim hyn në fuqi menjëherë.  
 

KOMISIONI I KONKURRENCËS 


